
BULETIN INFORMATIV 

Konferenca e nivelit të lartë për ‘Policimin në Komunitet dhe Sigurinë në 
Komunitete’“ 

Më 12 mars 2024, Programi SCPA 
organizoi një konferencë të nivelit 
të lartë me temë “Policimi në 
Komunitet dhe Siguria në 
Komunitete” në bashkëpunim me 
përfituesit e tij kryesorë dhe 
dytësorë dhe palë të tjera të 
interesuara përkatëse. 

Në konferencë morën pjesë 
Ministri i Brendshëm Z. Ervin 
Hoxha, Zëvendësministrja e 
Brendshme znj. Romina Kuko, 
Zëvendësministrja e Ministrisë së 
Arsimit dhe Sportit znj. Orjana 
Osmani, Drejtori i Përgjithshëm i 
Policisë së Shtetit Z. Ilir Proda, Z. 
Erik Illes, Shef i Zyrës për Zhvillim 
dhe Bashkëpunim Ndërkombëtar 
(Sida), në Ambasadën e Suedisë 
dhe Ekipi i Menaxhimit të 
Programit SCPA.  

Konferenca mblodhi së bashku 
palët e interesuara përgjegjëse dhe 
të përfshira në sigurimin e rendit 
dhe sigurisë publike për 
komunitetet. Gjithashtu, të 
pranishëm në konferencë ishin 
drejtues të lartë dhe/ose 
përfaqësues nga Policia e Shtetit, 
Akademia e Sigurisë, Ministria e 
Brendshme, Ministria e 
Shëndetësisë dhe Mbrojtjes 
Sociale, Ministria e Arsimit dhe 
Sportit, Shoqata për Autonominë 
Vendore, Bashki të ndryshme, 

struktura të qeverisjes vendore, 
partnerë ndërkombëtarë, 
organizata të shoqërisë civile, OJF, 
Punonjës të Policisë për Punën dhe 
Edukimin me të Rinjtë dhe Oficerë 
të Sigurisë në Shkolla. 

Një përmbledhje e programit SCPA 
me fokus në aktivitetet, objektivat 
dhe prioritetet e tij u prezantua në 
konferencë nga z. Ansi Shundi, 
Drejtues i Ekipit të Programit SCPA. 

Gjatë konferencës palët përkatëse 
të interesuara theksuan rëndësinë 
e koordinimit dhe bashkëpunimit 
ndërinstitucional në nivel qendror 
dhe lokal për të ofruar siguri për 
komunitetet në përgjithësi dhe në 
veçanti për të ofruar mjedise të 
sigurta për nxënësit në shkolla. 

Konferenca përfundoi me 
nënshkrimin e Marrëveshjes së 
Grantit ndërmjet Qeverisë së 
Suedisë dhe Qeverisë së Shqipërisë 
lidhur me Fazën e 3-të Programit 
“Forcimi i Policimit në Komunitet 
në Shqipëri”. 

 
AKTIVITETET  
KRYESORE: 

 

 Konferenca e nivelit të lartë për 

‘Policimin në Komunitet dhe 

Sigurinë në Komunitete’ 

 Trajnimi i Oficerëve të Patrullës 

së Përgjithshme dhe Stafit të 

Sallës së Komandës dhe 

Kontrollit për zbatimin e Policimit 

në Komunitet – DVP Fier 

 Aktivitete nga Skema e Granteve 

ne Shkodër dhe Fier  

 Vizita monitoruese  ne 

komisariatet e vendit  

 NSPK-të për edukimin vazhdojnë 

punën  ndërgjegjësuese në 

shkolla 

Ky program financohet nga Qeveria Suedeze   

 Në fjalën e tij ,Ministri i 
Brendshëm, Z. Ervin Hoxha, theksoi 
se bashkëpunimi i Policisë së Shtetit 
me partnerët ndërkombëtarë, 
veçanërisht mbështetja nga qeveria 
e Suedisë përmes Agjencisë SIDA 
dhe Ambasadës, ka luajtur një rol 
kyç në përmirësimin e praktikave 
dhe filozofisë së punës së policisë, 
duke e bërë "Policimin në 
Komunitet" një pjesë integrale të 
strategjisë së sigurisë.  

Ministri i Brendshëm shprehu 
mirënjohjen ndaj Zyrës për Zhvillim 
dhe Bashkëpunim Ndërkombëtar të 
Suedisë dhe Ambasadës Suedeze 
për mbështetjen e vazhdueshme 
ndaj Policisë së Shtetit, veçanërisht 
përmes programit “Forcimi i 
Policimi në Komunitet– në Shqipëri- 
SCPA”, i cili tashmë është në fazën 
e tretë. Kjo fazë synon forcimin e 
partneritetit me komunitetin, 
veçanërisht përmes Këshillave 
Vendore të Sigurisë Publike (KVSP). 

Ministri theksoi ndikimin pozitiv të 
këtij bashkëpunimi në përmirësimin 
e praktikave policore, sidomos në 
fushat si dhuna me bazë gjinore 
dhe hetimet kriminale i cili do të 
shoqërohet me një projekt konkret 
binjakëzimi me Policinë Suedeze. Ai 
përmendi edhe mbështetjen për 
programe të tjera, si “Drejtësia për 
të Miturit”, që ndihmojnë në 
përmbushjen e standardeve 
ndërkombëtare të të drejtave të 
njeriut. 

U theksua rëndësia e përvetësimit 
të përvojave evropiane në funksion 
të integrimit në BE. Ministri vuri në 
dukje përmirësimin e dukshëm të 
perceptimit publik për Policinë e 
Shtetit, të konfirmuar edhe nga 
sondazhet e fundit sipas pas te cilit 
65% e qytetarëve e vlerësojnë 
pozitivisht punën e policisë, ndërsa 
86% njohin konceptin e policimit në 

komunitet. Ai theksoi gjithashtu 
rëndësinë e konsolidimit të punës 
në kuadër të Paketës së Sigurisë në 
Shkolla dhe gatishmërinë e Policisë 
për të garantuar zgjedhje të lira e 
të ndershme. 

Në fund, u shpreh përkushtimi për 
të ndërtuar një polici të besueshme 
dhe të qëndrueshme në shërbim të 
qytetarëve, duke falënderuar sërish 
Suedinë për mbështetjen e saj të 
rëndësishme. 

 Drejtori i përgjithshëm 
Policisë së Shtetit ,Z Ilir Proda, 
përshëndeti të pranishmit dhe tha 
se takimi i zhvilluar sot thekson 
rëndësinë e madhe të policimit në 
komunitet në funksionin e Policisë 
së Shtetit, duke e konsideruar këtë 
qasje si një nga shtyllat bazë për 
forcimin e marrëdhënies me 
qytetarët dhe për parandalimin e 
krimit. Filozofia e policimit në 
komunitet është tashmë e pranuar 
dhe ka treguar rezultate konkrete 
në përmirësimin e parametrave të 
sigurisë publike, duke promovuar 
një model proaktiv dhe 
bashkëpunues. 

Shembulli konkret i rritjes së 
ndjeshme të numrit të turistëve pa 
incidente kriminale është një 
dëshmi e suksesit të kësaj qasjeje, 
që nuk është vetëm rezultat i punës 
së Policisë së Shtetit, por edhe i 
përfshirjes aktive të qytetarëve dhe 
bashkëpunimit me partnerët 
ndërkombëtarë. 

Policimi në komunitet bazohet në 
tre elementë thelbësorë: 1)
Partneriteti me komunitetin, 
përmes bashkëpunimit me shkolla, 
pushtetin vendor dhe grupe 
vullnetare, 2) Policia adreson dhe 
zgjidh në mënyrë të integruar 
problematikat e komunitetit.  

3)Zgjidhja proaktive e problemeve 

përmes identifikimit dhe ndërhyrjes 
së hershme, parandalon 
përshkallëzimin i çështjeve në krim. 

Gjithashtu, ndryshimi organizativ 
përfshin strukturim efikas, 
përzgjedhje profesionale të 
punonjësve dhe menaxhim të 
përgjegjshëm të burimeve. 

Implementimi i suksesshëm i këtyre 
elementëve ka forcuar besimin 
qytetar në institucionin e Policisë. 
Ky besim është thelbësor për rritjen 
e nivelit të raportimeve, 
përmirësimin e komunikimit me 
qytetarët dhe perceptimin pozitiv 
të publikut për punën e policisë. 

Përmes programeve si ai i Suedisë 
për Forcimin e Policimit në 
Komunitet (SCPA), janë trajnuar 
mbi 650 punonjës policie, me 
qëllim përmirësimin e shërbimit 
ndaj qytetarëve. Aktualisht po vijon 
trajnimi i Patrullave të 
Përgjithshme për të garantuar një 
shërbim më të afërt, cilësor dhe 
transparent. 

Përvoja e implementimit të 
Këshillave Vendore për Sigurinë 
Publike, që nisi në Elbasan dhe 
është zgjeruar në nivel kombëtar, 
ka treguar se pa komunikim etik 
dhe parandalim efektiv të krimit 
nuk mund të ndërtohet një 
marrëdhënie e fortë e besimit me 
publikun. 

Policia e Shtetit mbetet e 
përkushtuar ndaj modernizimit, 
profesionalizmit dhe përfshirjes së 
qytetarëve në çështjet e sigurisë, 
duke konsoliduar rolin e saj si 
agjencia më e besuar nga qytetarët. 
Partneritetet me agjencitë 
ligjzbatuese dhe mbështetja e 
vazhdueshme nga qeveria suedeze 
janë thelbësore për përmbushjen e 
këtij misioni. 

 Shefi i Zyrës për Zhvillim dhe 
Bashkëpunim Ndërkombëtar në 
Ambasadën e Suedisë ,Z. Erik Illes, 
pasi përshëndeti pjesëmarrësit në 
këtë event, ndër të tjera u shpreh 
se ishte një rast i mirë që ai 
ndodhej i pranishëm pikërisht në 
këtë fazë implementimi, që përkon 
me fillimin e fazës së tretë të 
programit SCPA. 

Ai theksoi se përgjatë këtij 
rrugëtimi ka vërejtur përkushtimin 
e Shqipërisë për të përmbushur 
standardet dhe referencat që 
kërkohen për anëtarësimin në 
familjen evropiane, duke theksuar 
se vendi ndodhet në një fazë 
zhvillimi. 

Sa i takon implementimit të 
Policimit ne Komunitet, në PSH, 
Suedia dhe Shqipëria kanë ndërtuar 
një bashkëpunim të qëndrueshëm 
dhe të vazhdueshëm që prej vitit 
2012.  

Z. Illes vuri ne dukje se ky program 
ka pasur një ndikim të dukshëm në 
fushën e sigurisë. Me kënaqësi, ai 
theksoi se përmes punës së 
përbashkët është arritur një zbatim 
më i mirë i Konventës për të Drejtat 
e Njeriut dhe i Kodit të Etikës 
Policore. 

Sipas tij, jemi në një pozicion të 
mirë për sa i përket monitorimit të 
vazhdueshëm të performancës, e 
cila duhet të përmirësohet në 
mënyrë të qëndrueshme. Ai shtoi 
se gjatë kësaj kohe janë bërë 
ndryshime të rëndësishme 
strukturore, dhe Suedia do të 
qëndrojë gjithmonë pranë 
Shqipërisë, duke ofruar mbështetje 
jo vetëm për çështje të sigurisë, por 
në të gjitha drejtimet që lidhen me 
rrugëtimin drejt Bashkimit 
Evropian. Gjithashtu, ai përmendi 
zhvillimet pozitive në kuadër të 

Këshillave Vendorë për Siguri 
Publike (KVSP), të cilët tashmë janë 
funksionalë. Anëtarët e këtyre 
këshillave kanë nevojë për 
mbështetje të vazhdueshme, jo 
vetëm për të rritur cilësinë e 
performancës së tyre, por edhe për 
të forcuar besimin e ndërsjellë 
ndërmjet institucioneve. 

Zoti Ministër theksoi se ky nuk 
është i vetmi projekt në mbështetje 
të Policisë së Shtetit. Asistenca e 
Suedisë në fushën e sigurisë është e 
gjithanshme dhe konsistente. 
Veçanërisht, vlen të përmendet një 
projekt i ri që do të nisë së shpejti – 
një projekt binjakëzimi ndërmjet 
Policisë Suedeze dhe Policisë së 
Shtetit për hetimin e rasteve të 
dhunës në familje dhe dhunës me 
bazë gjinore dhe hetimin në 
vendngjarje.  

Ky është një fillim i mbarë për një 
bashkëpunim edhe më të ngushtë 
në të ardhmen. 

 Z. Ansi Shundi, drejtuesi i 
ekipit të SCPA, në fjalën e tij u 
shpreh se ky aktivitet shënon 
fillimin e fazës së tretë të projektit 
suedez “Forcimi i Policimit në 
Komunitet në Shqipëri”. Me rastin 
e nënshkrimit të marrëveshjes së 
financimit midis Qeverisë Suedeze 
dhe asaj Shqiptare, janë mbledhur 
partnerët dhe përfituesit kryesorë 
të programit për të prezantuar 
objektivat e kësaj faze si dhe 
arritjet e deritanishme. 

Ky aktivitet përfshin institucione të 
ndryshme publike që kontribuojnë 
në sigurinë publike dhe në 
realizimin e objektivave të 
programit, duke theksuar rëndësinë 
e bashkëpunimit dhe përfshirjes së 
të gjithë aktorëve për rritjen e 
sigurisë në komunitet dhe në 
shoqëri. Programi është ndërtuar 

mbi disa shtylla dhe qëllime 
kryesore, të cilat do të paraqiten 
më në detaje në vijim të 
konferencës. 

Më tej, z. Shundi bëri një ekspoze 
të shkurtër të programit, duke 
theksuar katër komponentët 
kryesorë:  

1) Mbështetja për Policimin në 
Komunitet  i cili synon zhvillimin e 
kapaciteteve të Policisë së Shtetit 
për të përvetësuar dhe zbatuar 
parimet e policimit në komunitet 
në punën e përditshme. 

2) Analiza dhe Përgjegjshmëria e 
Zbatimit të Policimit në Komunitet 
qe promovon një qasje të bazuar 
në të dhëna dhe matjen e opinionit 
publik për të rritur transparencën 
dhe përmirësuar veprimtarinë 
policore.  

3) Reagimi i Policisë ndaj 
Prioriteteve të Komunitetit i cili 
synon që policia të jetë më e aftë 
për të trajtuar shqetësimet 
specifike të komunitetit, si dhuna 
në familje, siguria rrugore dhe 
angazhimi i të rinjve. 

4) Skema e Granteve e projektuar 
qe te mbështesë zbatimin e 
projekteve që nxisin 
bashkëpunimin midis policisë dhe 
aktorëve lokalë. 

Gjithashtu, programi përfshin 
aktivitete për rritjen e kapaciteteve 
të punonjësve të policisë, përmes 
trajnimeve, mbështetjes për 
strukturat drejtuese, përmirësimit 
të logjistikës, si dhe zhvillimit të 
mekanizmave për monitorimin dhe 
vlerësimin e zbatimit të policimit në 
komunitet. Qëllimi përfundimtar 
është rritja e aftësive dhe 
efikasitetit të policisë për t’iu 
përgjigjur më mirë nevojave të 
komunitetit 

 Zëvendësministrja e 
Brendshme, znj. Romina  Kuko, u 
fokusua në policimin në komunitet dhe 
reformat në polici të ndërmarra në 
fushën e rendit dhe sigurisë publike, 
me theks te objektivat që burojnë nga 
Plani i Veprimit 2022–2026 i Strategjisë 
Ndër-sektoriale për Sigurinë në 
Komunitet.  

Ajo theksoi rëndësinë e bashkëpunimit 
ndërinstitucional, si me Policinë e 
Shtetit, sektorin e shëndetësisë, 
sektorin e arsimit dhe emergjencat 
civile, për të siguruar rendin dhe 
sigurinë publike dhe për të krijuar 
komunitete më të sigurta.  

Në lidhje me Këshillat Vendore të 
Sigurisë Publike (KVSP), Znj. Kuko 
shpjegoi vendimin e ri të Këshillit të 
Ministrave dhe  ka vlerësuar punën e 
tyre në nivel bashkiak dhe ka theksuar 
nevojën për një qasje kombëtare 
përmes ngritjes së Këshillit Kombëtar 
për Sigurinë në Komunitet (KKSK). Ky 
këshill synon të hartojë dhe ndjekë 
politikat kombëtare të sigurisë në 
komunitet, duke bashkëpunuar me të 
gjithë aktorët e përfshirë, si 
komunitetet e prindërve, të rinjve, 
shoqërinë civile dhe pushtetin vendor. 

Me tej zonja Kuko tha se transformimi i 
Policisë në një Shërbim për 
Komunitetin.  Ajo ka theksuar nevojën 
që Policia të kalojë nga një forcë 
zbatuese në një shërbim që i shërben 
drejtpërdrejt qytetarëve, duke 
përmirësuar mënyrën se si trajtohen 
çështjet që nga momenti i marrjes së 
telefonatës deri në zgjidhjen e 

problemit. Ajo ka nënvizuar rëndësinë 
e përmirësimit të parametrave të 
sigurisë në komunitet, duke përdorur 
metodologji efektive për të garantuar 
një mjedis më të sigurt për qytetarët. 
Kuko ka theksuar domosdoshmërinë e 
lehtësimit të aksesit të publikut te 
Policia dhe rëndësinë e trajnimeve në 
etikë për të gjithë efektivët, me qëllim 
respektimin e lirive dhe të drejtave të 
individëve. 

Ajo vlerësoi gjithashtu mbështetjen e 
dhënë nga Programi SCPA në fushën e 
policimit në komunitet.  

 Znj. Adelina Farrici, Drejtore 
Ekzekutive e Shoqatave për 
Autonominë Vendore  ne fjalën e saj .u 
përqendrua ne faktin se:-Siguria në 
komunitet është një nga shtyllat 
kryesore të mirëqeverisjes dhe 
zhvillimit të qëndrueshëm të një 
shoqërie.  

Në kontekstin aktual të zhvillimeve të 
shpejta teknologjike, sfidat e sigurisë 
po bëhen gjithnjë e më komplekse. Në 
këtë kuadër, qeverisja vendore luan një 
rol kyç në forcimin e sigurisë publike 
dhe në rritjen e besimit të qytetarëve 
ndaj institucioneve. Për këtë arsye, në 
nivel bashkie janë ngritur dhe 
funksionojnë Këshillat Vendore te 
Sigurisë Publike (KVSP) si mekanizma te 
strukturuar që sjell bashkë pushtetin 
vendor, institucionet e rendit, 
drejtësinë dhe shoqërinë civile për të 
adresuar në mënyrë efektive sfidat e 
sigurisë në komunitet. Në këtë kuadër, 
theksohet roli kyç i Këshillave Vendorë 
të Sigurisë Publike (KVSP), të cilët janë 

struktura që bashkojnë pushtetin 
vendor, institucionet e sigurisë, 
drejtësinë dhe shoqërinë civile për të 
adresuar sfidat e sigurisë në 
komunitet. 

Vendimi i Këshillit të Ministrave  ka 
sjellë ndryshime të rëndësishme në 
funksionimin e KVSP-ve, përfshirë: 

a. Forcimin e rolit të krye bashkiakëve 
si drejtues të KVSP-ve. 

b. Krijimin e Këshillit Kombëtar të 
Sigurisë në Komunitet (KKSK). 

c. Pjesëmarrjen e detyrueshme të 
komunitetit dhe shoqërisë civile. 

d. Rritjen e angazhimit të 
institucioneve vendore si Policia, 
Prokuroria, gjykatat, arsimi dhe 
shërbimet sociale. 

e. Zbatimin e një metodologjie të 
standardizuar për planet e sigurisë 
dhe monitorim të rregullt çdo 
gjashtë muaj. 

Kryetarët e bashkive kanë rol strategjik 
në drejtimin, planifikimin dhe 
raportimin e aktiviteteve të sigurisë, si 
edhe në përfshirjen e komunitetit në 
vendimmarrje. Po ashtu, edhe aktorë 
të tjerë vendorë si policia, prokuroria, 
arsimi, shoqëria civile dhe sektori 
privat janë pjesë e zbatimit të kësaj 
reforme. U përmenden edhe sfidat që 
lidhen me mungesën e burimeve, 
nevojën për bashkëpunim real 
ndërinstitucional dhe përfshirjen aktive 
të qytetarëve.  Në përfundim, 
theksohet se suksesi i kësaj nisme varet 
nga angazhimi i fortë i te gjithë 
aktoreve. 

 Përfaqësuesi i Departamentit të 
Sigurisë Publike në DPPSH, Z Hamdi 
Fjore, theksoi se zbatimi i Policimit në 
Komunitet dhe roli edukativ i Policisë 
së Shtetit në shkolla përfaqëson një 
qasje moderne, gjithëpërfshirëse dhe 
proaktive për ruajtjen e rendit publik. 
Kjo qasje mbështetet në 
bashkëpunimin e ngushtë ndërmjet 
policisë dhe qytetarëve, duke 
ndihmuar në parandalimin e 
kriminalitetit dhe ndërtimin e besimit 
me komunitetin.  

Në këtë drejtim, Policia e Shtetit ka 
ndërmarrë hapa konkretë për 
institucionalizimin e këtij modeli, në 
përputhje me kuadrin ligjor dhe 
dokumentet strategjike kombëtare, si 
Ligji për Policinë e Shtetit dhe 
Strategjia Ndërsektoriale e Sigurisë në 
Komunitet 2021–2026. 

Një ndër shtyllat kryesore të kësaj 
qasjeje është edukimi dhe 
ndërgjegjësimi i të rinjve, veçanërisht 
në mjedisin shkollor.  

Për këtë qëllim, është ngritur një 
strukturë e specializuar, me 43 
ndihmës-specialistë të angazhuar 
posaçërisht për edukimin dhe punën 
me të rinjtë në të gjitha qarqet e 
vendit. 

Këta oficerë realizojnë prezantime në 
shkolla dhe organizojnë fushata 
ndërgjegjësuese te cilat bazohen në tre 
module themelore: Parandalimi i 
përdorimit të drogës, alkoolit dhe 
duhanit; Siguria në qarkullimin rrugor; 
Siguria në shkollë dhe parandalimi i 
bullizmit dhe mbrojtja nga krimi 
kibernetik. 

Në bashkëpunim me Ministrinë e 
Arsimit dhe Sportit, është zbatuar 
programi “Siguria e të Rinjve në 
Shkolla” në të gjitha shkollat 9-vjeçare 
dhe të mesme, publike dhe jopublike. 
Ky program ka standardizuar dhe 
fuqizuar aktivitetet ndërgjegjësuese në 
nivel kombëtar. Vetëm gjatë vitit 
shkollor 2023–2024 janë zhvilluar 
6,181 orë mësimore dhe janë 
organizuar 553 aktivitete në 2,711 

shkolla, duke përfshirë mbi 107,000 
nxënës. 

Një mbështetje e rëndësishme në këtë 
proces ka qenë Programi Suedez SCPA 
– Forcimi i Policimit në Komunitet në 
Shqipëri, i cili që prej vitit 2012 ka 
kontribuar në trajnimin e oficerëve, 
pajisjen me mjete teknologjike (si 
laptopë dhe projektorë), materiale 
informuese (broshura dhe 
fletëpalosje), si dhe në standardizimin 
metodologjik të fushatave. 

Një komponent tjetër me vlerë është 
forumi online në Facebook, i cili 
shërben si platformë dokumentimi, 
shkëmbimi përvojash dhe monitorimi 
të aktiviteteve në shkolla. Deri në fund 
të shkurtit 2025 janë regjistruar 653 
postime, me mbi 135,000 reagime dhe 
632 komente. 

Në përfundim, puna parandaluese dhe 
edukative që zhvillohet në shkolla 
përbën një ndër komponentët më të 
rëndësishëm të Policimit në Komunitet.  

Kjo punë jo vetëm që ndihmon në 
formimin e një brezi të ri më të 
ndërgjegjshëm, por gjithashtu ndikon 
pozitivisht në perceptimin dhe 
efektivitetin e Policisë së Shtetit në 
raport me qytetarët.  

Rezultatet janë të dukshme si në 
statistika, ashtu edhe në cilësinë e 
ndërveprimit me nxënësit dhe 
komunitetin në tërësi. 

 Zëvendësministrja e Ministrisë 
së Arsimit dhe Sporteve, Znj Orjana 
Osmani, në fjalën e saj vuri në dukje se 
siguria në shkolla është thelbësore për 
një mjedis arsimor cilësor dhe 
mirëqenien e nxënësve.  

Ajo informoi se Ministria e Arsimit dhe 
Sportit ka miratuar Planin Kombëtar të 
Veprimit për të forcuar masat kundër 
dhunës, bullizmit dhe kërcënimeve 
digjitale, në kuadër të përparimit të 
Shqipërisë drejt integrimit në BE.  

Ky plan përmban masa konkrete për të 
përmirësuar sigurinë fizike dhe 
emocionale të nxënësve, duke u bazuar 

në katër shtylla kryesore:  

1. sigurinë fizike dhe digjitale,  
2. rrjetet e mbështetjes psiko-sociale,  
3. edukimin dhe ndërgjegjësimin,  
4. si dhe konceptin e “Shkollës së 

Hapur“. 
Masat konkrete do te jene:  

Siguria fizike dhe digjitale: Instalimi i 
kamerave inteligjente në shkolla 
(projekti “Smart City”); Rritja e numrit 
të oficerëve të sigurisë në 500 deri në 
vitin 2026; përpilimi i rregullores për 
përdorimin e celularëve për të luftuar 
bullizmin digjital; Forcimi i 
mekanizmave për raportimin e dhunës 
(linja telefonike, platforma online);  

Mbështetje psiko-sociale: Shtim i 
psikologëve dhe punonjësve socialë në 
shkolla; Krijim i rrjeteve digjitale për 
sigurinë online; Fuqizim i linjës ALO 116
-111 dhe kanaleve për raportime 
anonime. 

Edukimi dhe ndërgjegjësimi: 
Përditësim i kurrikulës me fokus të 
edukimi ligjor, digjital e mediatik.;Kodi i 
ri Etik për mësuesit; ;Përfshirje e 
prindërve në vlerësimin e drejtuesve të 
shkollave. 

Shkolla si qendër komunitare (“Shkolla 
e Hapur”); Zgjerim i rrjetit të shkollave 
komunitare; Programet-“After School-
Pas Shkolle” dhe “Shkolla Verore”: 
Zhvillim i ekipeve sportive në shkolla 
për promovimin e një stili të 
shëndetshëm jete.  

Për sa i përket Oficereve te Sigurisë znj. 
Osmani u shpreh se  ata janë figura 
kyçe për parandalimin dhe 
menaxhimin e incidenteve. Përzgjidhen 
përmes një procesi rigoroz dhe 
trajnohen në Akademinë e Sigurisë. Në 
vitin 2023–2024, u trajtuan 581 
incidente, me 48.7% të zgjidhura 
plotësisht. 

Sfidat janë: Monitorim i vazhdueshëm i 
efektivitetit të masave; Bashkëpunim 
më i ngushtë ndërinstitucional; 
Përfshirje aktive e prindërve në 
sigurinë e shkollës. 

Trajnimi i Oficerëve të Patrullës së Përgjithshme dhe Stafit të Sallës së Komandës dhe 
Kontrollit për Zbatimin e Policimit në Komunitet – Drejtoria Vendore e Policisë Fier 

Në datat 5-7 Mars 2025, Oficerët e 
Patrullës së Përgjithshme (OPP) dhe 
personeli i Sallës së Komandës dhe 
Kontrollit të Komisariateve të Policisë 
së Lushnjës dhe Divjakës  dhe në datat 
25-27 Mars 2025, Oficerët e Patrullës 
së Përgjithshme dhe personeli i Sallës 
së Komandës dhe Kontrollit të 
Komisariateve të Policisë së Fierit dhe 
Mallakastrës si dhe Stacionit Policor te 
Roskovecit  morën pjesë në trajnimin 
për zbatimin e policimit në komunitet 
të zhvilluar nga Ekipi i Menaxhimit të 
Programit SCPA . 

Trajnimet u zhvilluan respektivisht në 
ambientet e Komisariatit të Policisë 

Lushnjë dhe ne sallën e trajnimit te 
DVP Fier  

Të trajnuarit gjatë trajnimit u njohën si 
me pjesën teorike ashtu edhe me 
ushtrimet praktike dhe me punën në 
grup, duke u fokusuar në filozofinë e 
Policimit në Komunitet dhe zbatimin e 
elementeve të saj në punën e 
përditshme të oficerëve të Policisë së 
Shtetit.  

Gjithashtu, atyre iu prezantuan situata 
dhe ushtrime praktike për t’u trajtuar 
dhe zgjidhur prej tyre teksa punuan në 
grup me synimin për të siguruar masat 
që duhen marrë në mënyrë proaktive 
për zbatimin e elementeve të Policimit 

në Komunitet.  

Me qëllim për të ofruar module 
trajnimi gjithëpërfshirëse, ekipi i 
Programit SCPA bashkëpunon me 
Qendrën kundër Ekstremizmit të 
Dhunshëm, ekspertët e së cilës ofrojnë 
leksione ndërvepruese mbi luftën 
kundër ekstremizmit të dhunshëm.  

Praktikat më të mira të BE-së për 
zbatimin e filozofisë së PK-së u ndanë 
dhe u shkëmbyen me punonjësit e 
policisë të kësaj DVP-je. Në përfundim 
të këtij trajnimi, këta oficerë policie  do 
të arrijnë të përmirësojnë njohuritë 
dhe kapacitetet e tyre për zbatimin e 
Policimit në Komunitet.  

 

Gjatë muajit mars, një ekip i projektit 
SCPA, i kryesuar nga Këshilltari 
Ndërkombëtar Policor i Programit 

SCPA, z. Ulrich Dugas, zhvilloi një sërë 
vizitash monitoruese në disa 
komisariate të vendit.  

Më konkretisht, u realizuan vizita në 
komisariatin e Lushnjës, Divjakës, 
Durrësit, Kavajës, Fierit, Elbasanit dhe 
Peqinit. 

Qëllimi i këtyre vizitave ishte vëzhgimi 
në terren i situatës lidhur me dy 
aspekte kryesore: 1) Funksionimi i 

zonave policore dhe roli i ri i SPZ-ve në 
kuadër të ndryshimeve të fundit në 
strukturën organizative të Policisë së 
Shtetit; 2) Administrimi i statistikave, 
mënyra e përpilimit, sfidat që hasen 
gjatë procesit, mbivendosjet e 
mundshme, si dhe opinionet e 
strukturave vendore për përmirësimin 
e këtij procesi, si në aspektin 
rregullator ashtu edhe në drejtim të 
thjeshtimit dhe efikasitetit të tij. 

Vizita monitoruese në Komisariatet e Policisë të vendit  

Aktivitete nga Skema e Granteve 

Më datë 25 mars 2025, në qytetin e 
Shkodrës u zhvillua një aktivitet 
ndërgjegjësues në lidhje me sigurinë 
rrugore në kuadër te projektit “Shko 
Jetë” i organizatës grantmarrëse EKO 
Mendje.  

Aktivistët dolën në terren me jelekët e 
gjelbër, tabela sinjalistike, kone 
rrugore dhe broshura informuese për 
të ndërgjegjësuar dhe sensibilizuar 

qytetarët mbi rregullat e lëvizshmërisë 
së sigurt në qytet.  

Aktiviteti pati shumë interes nga 
këmbësorët, pedaluesit dhe drejtuesit 
e makinave. Gjithashtu mediat lokale e 
pasqyruan këtë aktivitet si një nisëm 
të rëndësishme për rritjen e sigurisë 
rrugore dhe evitimit të trafikut në 
qytet. 

 

Aktivitet Ndërgjegjësues për Sigurinë Rrugore në Shkodër 

Më datë 26 mars 2025, Qendra 

Kombëtare për Shërbime Komunitare, 

grantmarrëse e raundit të parë të 

Skemës së Granteve, organizoi takimin 

hapës të projektit “Rritja e efikasitetit 

dhe cilësisë së shërbimit nga Policia e 

Shtetit, aktorët lokalë dhe komuniteti 

për viktimat e “Dhunës në Familje dhe 

Dhunës me Bazë Gjinore”.  

Ky aktivitet u zhvillua me pjesëmarrjen 

e përfaqësuesve të institucioneve 

lokale, shërbimeve sociale, dhe 

aktorëve të tjerë lokalë, si dhe 

përfaqësues të Policisë së Shtetit, 

shoqërisë civile, besimeve fetare, 

specialistëve të shërbimeve psiko-

sociale në shkolla, administratorë dhe 

të rinj nga njësitë administrative 

Mbrostar, Cakran dhe Portëz të 

Bashkisë Fier. 

Qëllimi kryesor i këtij aktiviteti ishte 

njohja e pjesëmarrësve me objektivat 

dhe aktivitetet e projektit, rezultatet e 

pritshme dhe ndërhyrjet konkrete që 

do të realizohen në zonat përkatëse. 

Gjithashtu, ky aktivitet shërbeu si një 

mundësi për nxitjen e partneriteteve 

dhe bashkëpunimeve të ndryshme, të 

cilat janë të domosdoshme për 

realizimin e suksesshëm të këtij 

projekti. 

Aktivitete nga Skema e Granteve – Bashkia Fier 

NSPK-të për edukimin vazhdojnë punën  ndërgjegjësuese në shkolla 

Në zbatim të Marrëveshjes së 
Bashkëpunimit ndërmjet Ministrisë së 
Arsimit dhe Sporteve dhe Ministrisë së 
Brendshme, si dhe Urdhrit të Drejtorit 
të Përgjithshëm të Policisë së Shtetit 
nr. 1076, datë 14.09.2022, “Për 
zbatimin e Programit ‘Siguria e të 
Rinjve’ në shkollat 9-vjeçare publike 
dhe jo publike,” Ndihmës Specialistët e 
Policimit në Komunitet për Edukimin 
dhe Punën me të Rinjtë kanë vijuar 
punën edhe gjatë muajit shkurt për 
zhvillimin e temave të ndërgjegjësimit 
sipas moduleve përkatëse. 

Siç raportohet, NSPK-të kanë mbajtur 
kontakte me koordinatorët vendorë të 
ZAV-ve dhe kanë hartuar bashkërisht 
grafikun mujor për zhvillimin e temave 
në shkollat 9-vjeçare brenda zonave të 
tyre policore. 

Gjatë këtij muaji, punonjësit e policisë 
janë angazhuar në temat e 
ndërgjegjësimit për sigurinë rrugore 
dhe ate personale si dhe kanë vijuar 

me tema te tjera sipas kërkesës.  

Sipas raportimit te Sektorit te PK ne 
DPPSH gjate muajit dhjetor 2024-
mars 2025  janë zhvilluar 20703 ore 
mësimore ne 1289 shkolla publike 
me një total nxënësish 46886 dhe 
212 ore mësimore ne 104 shkolla jo 
publike ne shkalle me 3689 nxënës 
ne shkalle vendi. 

Monitorimi i aktiviteteve të NSPK-ve 
nëpërmjet forumit online tregon se 
NSPK-të e komisariateve të Vlorës, 
Durrësit, Kukësit, Shkodrës, Lezhës, 
Kurbinit, Sarandës, , kanë pasur një 
intensitet më të lartë pune. janë 
postuar gjithsej 135 postime, të cilat 
janë parë në mënyrë interaktive nga 
1873 persona.  

Ndër to, 91 komente kanë 
përshëndetur dhe vlerësuar punën e 
këtij grupi specialistësh. 


